
 
 

 

      VENDIM 

 

Data e miratimit: 18 mars 2011 

 

Lënda nr. 67/09 dhe 140/09 

 

Rada GJUKANOVIQ dhe Radmilla GJUKANOVIQ   

 

kundër 

 

UNMIK-ut 

 

Paneli këshillëdhënës për të drejta të njeriut, në seancën e mbajtur më 18 mars 2011, në praninë e 

anëtarëve vijues: 

 

z. Marek NOWICKI, kryesues 

z. Paul LEMMENS,  

znj. Christine CHINKIN 

 

Të ndihmuar nga 

znj. Anila PREMTI, ushtruese e detyrës së zyrtares ekzekutive 

 

Pasi shqyrtoi ankesën e lartpërmendur, të parashtruar në përputhje me nenin 1.2 të Rregullores së 

UNMIK-ut nr. 2006/12 për themelimin e Panelit këshillëdhënës për të drejta të njeriut, të datës 

23 mars 2006, 

 

Pas diskutimit, vendosi si në vijim:  

 

I. Procedurat para Panelit    

 

1. Ankesa e znj. Rada Gjukanoviq (lënda nr. 67/09) është parashtruar më 9 prill dhe është 

regjistruar më 30 prill 2009, ndërsa ankesa e znj. Radmilla Gjukanoviq (lënda nr. 140/09) 

është parashtruar më 2 shkurt 2009 dhe është regjistruar më 30 prill 2009.  

 



2. Më 24 korrik 2009, Paneli këshillëdhënës për të drejta të njeriut ia komunikoi lëndën nr. 

67/09 Përfaqësuesit Special të Sekretarit të Përgjithshëm (PSSP) në mënyrë që t’i merr 

komentet e UNMIK-ut lidhur me pranueshmërinë dhe bazueshmërinë e lëndës. Më 30 

nëntor 2009, UNMIK-u dha përgjigjen e tij, ku thuhej se ishte në proces të marrjes së 

informatave të tjera nga KFOR-i lidhur me këtë çështje.  

 

3. Më 9 dhjetor 2009, Paneli kërkoi informata të tjera nga ankuesja e lëndës 140/09.  

 

4. Më 21 dhjetor 2009, Paneli kërkoi që UNMIK-u të njofton atë me rastin e dërgimit të 

kërkesës në KFOR dhe të informohet vazhdimisht për zhvillimet lidhur me atë kërkesë. 

Më 12 janar 2010 UNMIK-u dha përgjigjen e tij, duke cekur se letra i është dërguar 

KFOR-it më 17 dhjetor 2009. 

 

5. Më 19 prill 2010, Paneli vendosi t’i bashkojë lëndët nr. 67/09 dhe 140/09 në pajtim me 

Rregullën 20 të Rregullores së punës së Panelit. 

 

6. Më 2 nëntor 2010, Paneli ia rikomunikoi lëndën nr. 67/09 dhe ia komunikoi lëndën nr. 

140/09 PSSP-së në mënyrë që t’i merr komentet e UNMIK-ut për pranueshmërinë e 

lëndëve duke marrë parasysh vendimin për t’i bashkuar lëndët.        

 

II. FAKTET  

 

7. Ankuesja e parë (lënda nr. 67/09) është bashkëshortja e z. Dragomir Gjukanoviq dhe 

nëna e z. Jovica Gjukanoviq. Ankuesja e dytë (lënda nr. 140/09) është bashkëshortja e z. 

Jovica Gjukanoviq.     

 

8. Në bazë të ankueseve, ankuesja e parë dhe z. Dragomir Gjukanoviq kanë mbetur në 

Prizren pas hyrjes së KFOR-it dhe të UNMIK-ut në Kosovë në qershor të vitit 1999. 

Mirëpo, djali i ankueses së parë, z. Jovica Gjukanoviq, dhe ankuesja e dytë kishin shkuar 

në Shtërpcë më 14 qershor 1999 së bashku me familjen e tyre.            

 

9. Duke menduar se gjendja është e qetë, z Jovica Gjukanoviq dhe ankuesja e dytë u kthyen 

në Prizren më 10 korrik 1999 për të vizituar ankuesen e parë dhe z. Dragomir Gjukanoviq 

në shtëpinë e tyre, ku edhe do të kalonin natën. Herët në mëngjesin tjetër, më 11 korrik 

1999, ankuesja e dytë shkoi në ish-vendin e punës së saj për të marrë librezën e saj të 

punës. Pastaj, aty rreth orës 09:15, tre djem të rinj erdhën te dera. Njëri prej tyre ishte i 

armatosur. Ata hyn në banesë dhe bën një bastisje për armë, por duket se nuk kishin gjet 

asnjë të tillë. Pas kryerjes së bastisjes, ata kërkuan që z. Jovica Gjukanoviq të shkonte me 

ta për një bisedë informative.                

 

10. Ankuesja e parë i luti që mos t’ia merrnin djalin, siç bëri edhe z. Dragomir Gjukanoviq. 

Ata propozuan që ta merrnin edhe z. Dragomir Gjukanoviqin, duke u premtuar se nuk do 

t’i bënin asgjë të keqe dhe se do ta kthenin brenda 30 minutash.   

 

11. Menjëherë pasi që dolën, ankuesja e parë shkoi te njësia e KFOR-it gjerman, e cila ishte 

vendosur rreth 70 metra larg nga banesa e saj, për të raportuar se çka kishte ndodhur. Ata 



u përgjigjen se ajo duhej të kthehej në pasi që djali dhe bashkëshorti i saj do të ktheheshin 

më vonë gjatë ditës.   

 

12. Kur të nesërmen ata nuk u kthyen, ankuesja e parë u kthye në njësinë e KFOR-it dhe ia 

dha atyre numrin e tabelave të regjistrimit të veturës që drejtohej nga tre burrat, një 

përshkrim të rrobave që bashkëshorti dhe djali saj i kishin të veshura kur u morën, si dhe 

përshkrimin e tre burrave që i kishin marrë.      

 

13. Ankuesja e parë gjithashtu iu drejtua Komitetit Ndërkombëtar të Kryqit të Kuq dhe një 

numri të organizatave humanitare që gjendeshin në Prizren, duke kërkuar ndihmë. Ajo 

gjithashtu shkoj në shtabin lokal të Ushtrisë Çlirimtare të Kosovës për të kërkuar ndihmë 

në gjetjen e bashkëshortit dhe djalit të saj. Ajo pretendon se atje është kërcënuar dhe fyer 

dhe i është thënë se do ta pret fati i njëjtë nëse nuk kthehet në shtëpi. Ankuesja gjithashtu 

ia raportoi zhdukjet UNMIK-ut para se të dilte nga Prizreni më 27 dhjetor 1999.  

 

14. Nga certifikatat e vdekjes të lëshuara nga Zyra e UNMIK-ut për persona të Zhdukur dhe 

Mjekësi Ligjore (ZPZhML), duket se mbetjet mortore të zotërinjve Dragomir dhe Jovica 

Gjukanoviq janë zbuluar në tetor të vitit 1999, edhe pse vendndodhja e tyre kontestohet. 

Ankuesja e parë thotë se mbetjet mortore janë zbuluar nga ‘zyrtarët britanikë të UNMIK-

ut’ në hyrje të fshatit Novak, pas marrjes së informatës nga dikush që kishte njohur z. 

Dragomir Gjukanoviq. UNMIK-u thotë se kufomat supozohej se ishin ato që KFOR-i i 

kishte zhvendosur nga morgu i Prizrenit dhe rivarrosur në varrezat e Prizrenit mes tetorit 

1999 dhe tetorit 2002. UNMIK-u më tej deklaron se ankuesja e parë duhet të ketë gabuar, 

dhe se ‘zyrtari britanik i UNMIK-ut’ që kishte zbuluar mbetjet mortore, në fakt duhet të 

ketë qenë ushtar i KFOR-it, ose ankuesja e parë kishte përzier datat 1999 me 2002, pasi 

që ZPZhML/Policia e UNMIK-ut në fakt kishin rizhvarrosur kufomat në tetor të vitit 

2002.                  

 

15. Më 11 dhjetor 2002, Policia/ZPZhML e UNMIK-ut kreu autopsitë e mbetjeve mortore 

dhe identifikoi me sukses mbetjet e z. Dragomir Gjukanoviq. Më 12 dhjetor 2003, është 

bërë autopsia e kufomës së dytë, por nuk ka mundur përfundimisht të vërtetohet se 

mbetjet mortore të personit tjetër në fakt ishin ato të z. Jovica Gjukanoviq.         

 

16. Në maj të vitit 2004, Policia/ZPZhML e UNMIK-ut intervistoi në Beograd anëtarin e 

familjes të të ndjerit, i cili konfirmoi rrethanat e kidnapimit dhe dha emrat e tre të 

dyshuarve.  

 

17. Në gusht të vitit 2004, Policia/ZPZhML e UNMIK-ut ia referoi çështjen Njësisë qendrore 

për hetime penale të Policisë së UNMIK-ut. 

 

18. Më 27 korrik 2005, ZPZhML e UNMIK-ut lëshoi certifikatën e vdekjes të z. Jovica 

Gjukanoviq. Shkaku i vdekjes është cekur si i panjohur. 

 

19. Më 2 gusht 2005, mbetjet mortore të zotërinjve Dragomir dhe Jovica Gjukanoviq i janë 

dorëzuar familjes në Merdare. Në raportin e patologëve serbë thuhet se mbetjet mortore 

të z. Jovica Gjukanoviq ishin kryesisht në formë të skeletit, ku mungonte kafka, disa 



pjesë të vertebrës, si dhe një pjesë e parakrahut. Në mbetjet mortore është gjetur edhe një 

plumb i kalibrit 3.65 mm që është gjetur në mbetjet mortore gjatë autopsisë së parë.   

 

20. Më 9 dhjetor 2008, përgjegjësia e UNMIK-ut lidhur me policinë dhe drejtësinë në 

Kosovë përfundoi, dhe Misioni Evropian për Sundimin e Ligjit në Kosovë (EULEX) 

mori kontrollin e plotë operacional në fushën e sundimit të ligjit, pas deklaratës së 

kryetarit të Këshillit të Sigurimit të Kombeve të Bashkuara më 26 nëntor 2008 

(S/PRST/2008/44), ku mirëpritej angazhimi i vazhdueshëm i Bashkimit Evropian në 

Kosovë. Mes datës 9 dhjetor 2008 dhe 30 mars 2009, të gjitha lëndët penale që 

mbaheshin nga Departamenti i drejtësisë i UNMIK-ut dhe nga Policia e UNMIK-ut, iu 

dorëzuan homologëve të EULEX-it.                                       

 

 

III ANKESA  

 

21. Ankuesja e parë ankohet për dështimin e pohuar të UNMIK-ut për të hetuar në mënyrë të 

duhur kidnapimin dhe vrasjen e bashkëshortit dhe të birit të saj. Ankuesja e dytë ankohet 

për dështimin e pohuar të UNMIK-ut për të hetuar në mënyrë të duhur kidnapimin dhe 

vrasjen e bashkëshortit të saj. Ato të dyja ankohen për dhimbjet dhe vuajtjet që 

pretendohet të jenë shkaktuar nga kjo situatë.     

 

22. Paneli mendon se mund të konsiderohet se ankueset thirren në shkeljen e së drejtës në 

jetë, gjegjësisht ankuesja e parë thirret në shkeljen e së drejtës në jetë bashkëshortit dhe 

djalit të saj, i cili ka qenë edhe bashkëshorti i ankueses së dytë, të garantuar përmes nenit 

2 të Konventës Evropiane për të Drejta të Njeriut (KEDNj),  dhe në shkeljen e së drejtës 

të ankueseve për të mos u trajtuar në mënyrë çnjerëzore dhe poshtëruese, të garantuar me 

nenin 3 të KEDNj-së.     

 

 

IV. LIGJI            

 

23. Para se lënda të shqyrtohet për bazueshmërinë e saj, Paneli duhet të vendosë nëse duhet të 

pranohet lënda apo jo, duke marrë parasysh kriteret e pranueshmërisë, të parapara në 

nenin 1, 2 dhe 3 të Rregullores së UNMIK-ut nr. 2006/12 për themelimin e Panelit 

këshillëdhënës për të drejta të njeriut.    

 

24. Në komentet e tij, PSSP-ja nuk ngritë ndonjë vërejtje lidhur me pranueshmërinë e 

ankesave. 

 

25. Paneli mendon se ankesat që thirren në nenet 2 dhe 3 të KEDNj-së ngrisin çështje serioze 

të fakteve dhe të ligjit, përcaktimi i të cilave duhet të varet nga shqyrtimi i 

bazueshmërisë. Rrjedhimisht, Paneli vjen në përfundim se këto ankesa në shikim të parë 

nuk janë të pabazuara në kuptim të nenit 3.3 të Rregullores së UNMIK-ut nr. 2006/12.     

 

22. Nuk është konstatuar ndonjë bazë tjetër për shpalljen e ankesës si të papranueshme. 

 



 

PËR KËTO ARSYE, 

 

Paneli, njëzëri, 

 

SHPALL ANKESËN SI TË PRANUESHME.  

 

 

Anila PREMTI                  Marek  NOWICKI 

Ushtruese e detyrës së zyrtares ekzekutive                                 Kryesues 
 


